Ályktanir 16. þings 
Sjúkraliðfélags Íslands
fimmtudaginn 31. maí 2007.

Sjúkraliðafélag Íslands er félag sjúkraliða á Íslandi sem beitir sér fyrir aukinni velferð, meiri lífsgæðum, betri vinnutíma, bættri vinnuaðstöðu og góðri afkomu sjúkraliða. Félagið berst fyrir bættum kjörum og sömu launum fyrir sambærileg störf og leggur áherslu á að launþegar njóti sömu  kjara óháð kyni eða búsetu.

Hornsteinar velferðarkerfisins verði treystir

16. fulltrúaþing félagsins óskar nýkjörnu þingi farsældar og nýskipaðri ríkisstjórn velfarnaðar í starfi. Þingið væntir þess að stjórnin standi undir nafni sem ríkisstjórn velferðar og jafnréttis. Beiti sér fyrir betri afkomu launþega með bættum launum, auknu námsframboði og betri heilbrigðisþjónustu, án tillits til kynferðis og/eða búsetu. 
Þingið leggur áherslu á að nýkjörið Alþingi og ríkisstjórn Íslands standi vörð um og treysti meginhornsteina íslensks þjóðfélags þ.e.: almenna ókeypis heilbrigðisþjónustu, almenna og framsækna menntun þjóðarinnar  og almannatryggingakerfi sem ekki er ölmusa heldur réttur hvers réttborins íslendings. 
16. fulltrúaþing sjúkraliða  leggur áherslu á og krefst þess að það sem miður hefur farið varðandi þessar þrjár meginstoðir velferðarkerfisins á liðnum árum verði tekið til endurskoðunar og úr því bætt. 
Fulltrúaþing SLFÍ krefst úrbóta af nýkjörinni ríkisstjórn 
Fulltrúaþing SLFÍ krefst þess að nýkjörin ríkisstjórn,  beiti sér fyrir auknu framlagi ríkissjóðs til reksturs Landspítala háskólasjúkrahúss og annarrar heilbrigðisþjónustu landsmanna og að látið verði af þeirri aðför sem gerð hefur verið að heilbrigðiskerfinu á undangengnum árum. Þingið krefst  þess að stjórnvöld:
· beiti sér fyrir setningu laga sem banni fyrirmæli atvinnurekenda um launaleynd og vekur athygli á að í skjóli launaleyndar þrífst alls konar misrétti í launum og öðrum starfskjörum.  
· beiti sér fyrir setningu laga sem  tryggi að allir ungir sem aldnir fái notið viðunandi lífskjara, afnámi tekjutengingar lífeyris aldraðra og skerðingu barnabóta.
· beiti sér fyrir að kynbundinn launamunur verði upprættur. Samkvæmt nýgerðri könnun HASLA og Félagsvísindastofnunar Háskóla Íslands er munur á heildarlaunum karla og kvenna 17% konum í óhag.
16. fulltrúaþing SLFÍ krefst þess að stjórnvöld leggi til hliðar allar hugmyndir um einkavæðingu heilbrigðisþjónustunnar hvort sem er í þjónustu við aldraða, sjúka eða öryrkja.
Efla skal og bæta innviði LSH

Þingið ítrekar ályktun 15. þings og mótmælir byggingu nýs sjúkrahúss LSH sem að flestra mati megi bíða. Grundvöllur að góðri heilbrigðisþjónustu eru innviðir hennar.  Þingið leggur áherslu á að dregið verði úr óhóflegu vinnuálagi og undirmönnun á deildum sjúkrahússins. Þingið krefst þess að starfsmenn LSH fái frið til að taka umsamið orlof á sumarleyfistíma.  Stöðugt aukið álag misbýður starfsmönnum, veldur óbætanlegu heilsuleysi, kvíða og óöryggi, sem og stefnir öryggi sjúklinga í hættu.
Vaxandi skortur á fagmenntuðu starfsfólki
16. fulltrúaþing Sjúkraliðafélags Ísland vekur athygli á miklum og vaxandi skorti á fagmenntuðu starfsfólki í hjúkrun og gerir kröfu til róttækra umbóta: 

· á launastefnu, til að laða að fagmenntað fólk í hjúkrun,

· að endurskoða vinnuskyldu vaktavinnufólks, þar sem marg endurteknar rannsóknir hafa sýnt fram á að óreglulegur vinnutími hefur minni lífslíkur í för með sér,
· vaktavinnustarfsmenn verði án skerðingar á launum leystir undan næturvaktaskyldu 
      50 ára,
· skemmri starfsævi vaktavinnufólks án skerðingar á lífeyristekjum, 

· þjónustutími leikskóla og dægradvöl grunnskóla verði endurskoðaður með tilliti til vinnutíma vaktavinnufólks.
Þingið harmar að traustum og uppbyggilegum starfsvettvangi blæði vegna  aukins álags í heilbrigðisþjónustunni, með þeim afleiðingum að hæft fagfólk hverfur til annarra starfa 
Menntamál

16. fulltrúaþing SLFÍ: leggur áherslu á að allir landsmenn fái notið sömu tækifæra til menntunar án tillits til búsetu.  

Þingið lýsir ánægju með þá ákvörðun menntamálaráðuneytisins að þeim sem starfað hafa lengi við umönnunarstörf gefist tækifæri til að afla sér sjúkraliðamenntunar. Þingið hvetur alla yfirmenn til að gera þeim sem áhuga hafa á slíku námi, mögulegt að sækja það án launaskerðingar. Þingið harmar það umrót sem ný námsleið til sjúkraliðamenntunar hefur valdið í röðum sjúkraliða og hvetur jafnframt fræðslunefnd SLFÍ til áframhaldandi vinnu við endurskoðun á öllum námsleiðum sjúkraliða.

Sjúkraliðar skora á yfirvöld að vinna að róttækum og áhugaverðum aðgerðum í samstarfi við félagið til að fá ungt fólk til að mennta sig til sjúkraliðastarfa. Lagt er til að sérnám sjúkraliða fari á háskólastig og að valmöguleikar til sérnáms verði fleiri.

16.fulltrúaþing SLFÍ leggur til:

· að haldið verði áfram að mennta og fræða trúnaðarmenn sjúkraliða til að takast á við sífellt aukin og flóknari verkefni

· að lögð verði enn frekari áhersla á að kynna/túlka fyrir trúnaðarmönnum kjarasamninga félagsins og lög um réttindi og skyldur sjúkraliða
· áframhaldandi stuðning við sí- og endurmenntunarmiðstöðina Framvegis og aðrar miðstöðvar á landsbyggðinni svo þær megi eflast og dafna sjúkraliðum og öðrum launþegum til hagsbóta.

· að reglur Starfsþróunarsjóðs SLFÍ verði endurskoðaðar með það að markmiði að auðvelda aðgengi sjúkraliða að símenntun.

Þingið leggur til að hlutverk Starfsmenntunarsjóðs BSRB  verði skilgreint að nýju m.t.t. aukinna krafna um menntun stéttarinnar og fjölmenningarlegra samfélags. Bent er á að engar breytingar hafa orðið á reglum sjóðsins frá stofnun hans frá 1981 þrátt fyrir miklar þjóðfélagsbreytingar, með auknum kröfum um viðbótarmenntun og símenntun launþega.

.

Merkir áfangar

16. fulltrúaþing SLFÍ fagnar ávinningi sem náðst hefur;

· í kjaramálum sjúkraliða og hvetur til áframhaldandi vinnu á þeirri braut 

· með samstarf SLFÍ og Fíh og leggur áherslu á að samstarf stéttanna eflist enn frekar þeim til hagsbóta 

· með fjölskipaða starfshópa á  LSH, þeirra sem hagsmuna hafa að gæta að endurskoða störf- starfssvið og verkaskiptingu heilbrigðisstétta. Markmið með störfum hópanna er að gera starfsemina markvissari, bæta starfsandann og gera störf fagstéttanna verkmiðaðri svo menntun og hæfileikar þeirra nýtist sem best. Þingið leggur áherslu á að störf hópanna nýtist öðrum heilbrigðisstofnunum landsins

· með skipan Landlæknis á nefnd til að gera sjúkraliðanámið áhugaverðara fyrir ungt fólk og kanna hvaða leiðir megi virkja til að fjölga sjúkraliðum og hjúkrunarfræðingum.

